
id est:
Imp. Iustinianus A. 

Cum recta intemerataque fides, quam praedicat sancta dei catholica 
atque apostolica ecclesia, nullo modo innovationem recipiat, 
sequentes sanctorum apostolorum et eorum qui post eos in sanctis 
dei ecclesiis claruerunt praecepta recte nos facturos credidimus universis 
manifestando, quomodo de spe quae in nobis est sentiamus, 
secuti traditionem ac consensum sanctae dei catholicae 
et apostolicae ecclesiae. 
1 ¶ Credentes igitur in patrem filium et sanctum spiritum unam substantiam 
in tribus personis adoramus, unam deitatem, unam potestatem, 
trinitatem consubstantialem, confitemur autem in ultimis diebus unigenitum 
dei filium, deum de deo, ante saecula et sine tempore ex patre natum, 
coaeternum patri, eum ex quo omnia et per quem omnia sunt, descendisse 
de caelis, incarnatum esse ex spiritu sancto et sancta semper virgine 
et dei genetrice Maria et hominem factum esse, cruci adfixum, sepultum esse 
et resurrexisse tertio die: unius eiusdemque miracula et passiones quas sponte 
carne sustinuit agnoscentes.
2 ¶ Non enim alium deum verbum novimus et alium Christum, sed unum 
atque eundem consubstantialem patri secundum divinitatem 
et consubstantialem nobis eundem secundum humanitatem, trinitas enim mansit 
trinitas etiam incarnato uno ex trinitate deo verbo: neque enim quartae personae 
adiectionem sancta trinitas admittit. 
3 ¶ Quae cum ita sint, damnamus omnem haeresim, praesertim vero Nestorium 
hominis adoratorem, qui dividit unum dominum nostrum Iesum Christum 
filium dei et deum nostrum et negat proprie et vere sanctam gloriosam semper 
virginem Mariam dei genetricem esse, sed alium dicit deum verbum 
ex patre esse, alium, qui ex sancta semper virgine Maria natus est, 
hunc autem gratia et necessitudine, quae ei cum deo verbo est, deum factum esse: 
nec non Eutychetem mente captum, qui visionem inducit et negat veram 
ex sancta semper virgine et dei genetrice Maria incarnationem, 
hoc est nostram salutem, neque admittit eum omnino consubstantialem patri 
esse secundum divinitatem et consubstantialem nobis eundem secundum 
humanitatem: item Apollinarium animae exterminatorem, qui dominum nostrum 
Iesum Christum filium dei et deum nostrum anima carere dicit et confusionem 
seu perturbationem superducit incarnationi unigeniti filii dei, omnesque 
qui cum eo senserunt vel sentiunt. 
4 ¶ Si qui igitur post hanc commonitionem nostram certioresque facti 
a religiosissimis uniuscuiusque loci episcopis nostris posthac inventi 
fuerint contrariae opinionis esse, veniam se impetraturos ne sperent: 
iubemus enim tales tamquam confestos haereticos competenti 
animadversioni subici.


